
Апелляция инстанцияси судида                    Биринчи инстанция суди 
маърузачи: судья - З.Камолов                     судьяси – Ж.Ҳайдаров 
 
 

ТОШКЕНТ ВИЛОЯТ СУДИ ЖИНОЯТ ИШЛАРИ БЎЙИЧА СУДЛОВ  
ҲАЙЪАТИ АПЕЛЛЯЦИЯ ИНСТАНЦИЯСИНИНГ АЖРИМИ 

 
2026 йил март ойининг 19 куни Тошкент вилоят суди жиноят  

ишлари бўйича судлов ҳайъати апелляция инстанцияси ўз биносида, 
очиқ суд мажлисида,  

Раислик қилувчи судья: З.Камолов, 
Ҳайъат судьялари: Ш.Шерқулов ва У.Ханаевдан иборат таркибда, 

судья катта ёрдамчиси С.Жабборовнинг котиблигида, тарафлардан 
Тошкент вилоят прокуратураси бўлим прокурори Н.Жўраева, судланувчи 
С.Рахманов ва унинг ҳимоячиси – адвокат И.Султоновнинг иштирокида, 
жиноят ишлари бўйича Оҳангарон туман судининг  
2026 йил 9 февралдаги ҳукмига асосан судланган 

Рахманов Суннат Абдуллаевич (Raxmanov Sunnat 
Abdullaevich), 1981 йил 1 апрелда Тошкент вилоятида 
туғилган, ўзбек, Ўзбекистон фуқароси, оилали, уч нафар 
фарзанди бор, мавсумий ишчи, муқаддам судланган; 
1. жиноят ишлари бўйича Оҳангарон туман судининг 2005 йил 
13 январдаги ҳукмига кўра, Ўзбекистон Республикаси ЖКнинг 
169-моддаси 2-қисми билан 2 йил муддатга ахлоқ тузатиш 
ишлари жазоси тайинланган, Ўзбекистон Республикаси 
ЖКнинг 72-моддаси қўлланилиб, тайинланган жазо шартли 
ҳисобланиб, 1 йил синов муддати белгиланган; 
2. жиноят ишлари бўйича Оҳангарон туман судининг 2005 йил 
9 ноябрдаги ҳукмига кўра, Ўзбекистон Республикаси ЖКнинг 
166-моддаси 2-қисми “в” банди билан Ўзбекистон 
Республикаси ЖКнинг 60,61-моддалари тартибида 3 йил 
муддатга ахлоқ тузатиш ишлари жазоси тайинланган; 
3. жиноят ишлари бўйича Оҳангарон туман судининг  
2006 йил 5 майдаги ҳукмига кўра, Ўзбекистон Республикаси 
ЖКнинг 169-моддаси 3-қисми “а” банди билан ЖКнинг  
57,59-моддаларига асосан 2 йил муддатга ахлоқ тузатиш 
ишлари жазоси тайинланган;  
4. жиноят ишлари бўйича Оҳангарон туман судининг 2008 йил 
26 ноябрдаги ҳукмига кўра, Ўзбекистон Республикаси ЖКнинг 
266-моддаси 2-қисми билан 4 йил муддатга озодликдан 
маҳрум қилиш жазоси тайинланиб, Ўзбекистон Республикаси 
ЖКнинг 72-моддаси қўлланилиб, тайинланган жазо шартли 
ҳисобланиб, 1 йил синов муддати белгиланган; 
5. жиноят ишлари бўйича Оҳангарон туман судининг 2010 йил 
28 апрелдаги ҳукмига кўра, Ўзбекистон Республикаси ЖКнинг 
109-моддаси   2-қисми билан ЖКнинг 60,61-моддалари 

тартибида 4 йил 1 ой муддатга озодликдан маҳрум қилиш 
жазоси тайинланган; 
6. жиноят ишлари бўйича Ангрен шаҳар судининг 2013 йил  
17 апрелдаги ҳукмига кўра, Ўзбекистон Республикаси ЖКнинг 
164-моддаси 2-қисми “б” банди билан ЖКнинг 60,61-
моддалари тартибида 8 йил 2 ой муддатга озодликдан маҳрум 
қилиш жазоси тайинланган; жиноят ишлари бўйича Бўка 
туман судининг 2017 йил 21 апрелдаги ажримига кўра, 
Ўзбекистон Республикаси ЖКнинг 74-моддасига асосан 
ўталмаган 4 йил 11 кун озодликдан маҳрум қилиш жазоси шу 
муддатга ахлоқ тузатиш ишлари жазосига алмаштирилган; 
жиноят ишлари бўйича Оҳангарон туман судининг 2018 йил 
16 сентябрдаги ажримига кўра, Ўзбекистон Республикаси 
ЖКнинг 73-моддасига асосан ўталмаган 2 йил 7 ой 26 кун 
ахлоқ тузатиш ишлари жазосини ўташдан муддатидан илгари 
шартли равишда озод қилинган; 
7. жиноят ишлари бўйича Олмалиқ шаҳар судининг 2023 йил 
17 мартдаги ҳукмига кўра, Ўзбекистон Республикаси ЖКнинг 
109-моддаси 2-қисми билан ЖКнинг 62-моддаси тартибида  
11 ой 17 кун муддатга озодликни чеклаш жазоси тайинланган; 
8. жиноят ишлари бўйича Оққўрғон туман судининг 2023 йил 
17 майдаги ҳукмига кўра, Ўзбекистон Республикаси ЖКнинг 
169-моддаси 2-қисми “в,г” бандлари билан ЖКнинг  
59-моддаси 8-қисми ва 61-моддалари тартибида 3 йил 1 ой 
муддатга озодликдан маҳрум қилиш жазоси тайинланган; 
жиноят ишлари бўйича Зангиота туман судининг 2024 йил  
26 сентябрдаги ажримига кўра, Ўзбекистон Республикаси 
ЖКнинг 74-моддасига асосан ўталмаган 1 йил 6 ой 9 кун 
озодликдан маҳрум қилиш жазоси шу муддатга ахлоқ тузатиш 
ишлари жазосига алмаштирилган; жиноят ишлари бўйича 
Оҳангарон туман судининг 2025 йил 13 майдаги ажрими кўра, 
Ўзбекистон Республикаси ЖКнинг 73-моддасига асосан 
ўталмай қолган 11 ой 10 кун ахлоқ тузатиш ишлари жазосидан 
шартли равишда озод қилинган; Тошкент вилояти, Оҳангарон 
тумани, Қорахитой м.ф.й., Мевазор кўчаси, 72-уйда яшаган, иш 
бўйича 2025 йил 17 ноябрдан қамоқда сақланаётганга  

нисбатан чиқарилган ҳукмга нисбатан судланувчи С.Рахмановнинг 
адвокати И.Султонов томонидан келтирилган апелляция шикоятига 
асосан 1-1111-2501/277-сонли жиноят ишини апелляция тартибида 
кўриб чиқиб, қуйидагиларни 

 

А Н И Қ Л А Д И: 
 

Жиноят ишлари бўйича Оҳангарон туман судининг 2026 йил  
9 февралдаги ҳукмига кўра, С.Рахмановга Ўзбекистон Республикаси ЖК 
219-моддаси 2-қисми билан 3 (уч) йил муддатга озодликдан маҳрум 

қилиш жазоси, ЖКнинг 60,61-моддалари тартибида узил-кесил 3 (уч) йил 
1 (бир) ой муддатга озодликдан маҳрум қилиш жазоси тайинланган. 
Жазони қаттиқ тартибли колонияларда ўтаттирилиши, жазони ўташ 
муддати 2025 йил 17 ноябрь кунидан бошлаб ҳисобланиши белгиланган. 

Суднинг ҳукмига кўра, 2025 йил 16 ноябрь куни соат 23:00 лар 
атрофида Оҳангарон тумани “Ялпоқтепа” м.ф.й., ҳудудидан ўтган 
“Ангрен-Оҳангарон-Тошкент” А-373 автомагистрал йўлида Оҳангарон 
туман ИИБ ЙҲХБ Йўл-патруль хизмати гуруҳи инспектори Исаков 
Маъруф Махмудович хизмат фаолиятини олиб бораётганида, фуқаро 
А.С.Абдуллаев бошқарувида бўлган ўзига тегишли оқ рангли, “Lasetti” 
русумли, давлат рақами белгиси 10 С 080 СА бўлган автотранспорт 
воситасида ҳаракатланиб келиб, йўл ҳаракати қоидаларининг 3-банди, 
4.1.1 буюрувчи йўл белгисига амалга қилмаганлиги учун тўхташ 
ишорасини берган вақтида, автомашина тўхтамасдан, унинг берган 
тўхташ ишорасига бўйсунмасдан, яшириниш мақсадида йўлнинг 
қайрилиш жойидан “Қорахитой” м.ф.й Ёшлик кўчасига қараб ҳаракатини 
давом эттириб, 14-уй олдида тўхтаган. 

Шундан сўнг, туман ИИБ ЙҲХБ Йўл-патруль хизмати гуруҳи 
инспектори М.Исаков ҳайдовчини шахсига аниқлик киритиш ва содир 
этилган қоидабузарлик учун белгиланган тартибда маъмурий баённома 
расмийлаштириш учун келиб, ҳайдовчи Абдуллаев Амриддин Суннат 
ўғлидан ҳайдовчилик гувоҳномаси, автотранспорт воситасига тегишли 
ҳужжатларни тақдим этишликни сўраган вақтида автомашина олдинги 
йўловчи ўриндиғида ўтирган унинг отаси Рахманов Суннат Абдуллаевич 
маст ҳолда М.Исаковнинг хизмат вазифаларини бажаришига фаол 
қаршилик кўрсатиб, унга нисбатан жисмоний куч ишлатиб, унинг эгнида 
бўлган ЙҲХБ махсус кийими ва хизмат кийимини чап томон пагонини 
йиртиб олиб, юз қисмига бир-неча бор уриб, тан жароҳати етказган. 

РСТЭИАМ Тошкент вилояти филиалининг 19.11.2025 йилдаги  
749-сонли суд тиббий экспертиза хулосасига кўра, М.М.Исаковнинг 
танасида пешона соҳаси юмшоқ тўқимаси йиртилган жароҳати, чап қўл 
4-бармоқ соҳаси шилинмаси жароҳатлари мавжудлиги, оғирлик 
даражаси бўйича соғлиқни қисқа муддатга бузилишига олиб келган 
енгил тан жароҳати деб баҳоланган. 

Бундан ташқари, РСТЭИАМ Тошкент вилояти филиалининг 
25.11.2025 йилдаги 188 М.Х-сонли судга оид кимёвий экспертизасининг 
хулосасига кўра, Рахманов Суннат Абдуллаевичдан олинган қон 
намунасида 0,40 фоиз этил спирти мавжудлиги аниқланган. 

Адвокат И.Султонов апелляция шикоятида ҳимояси остидаги 
С.Рахмановнинг ҳаракатлари ЖКнинг 219-моддаси 2-қисми билан 
нотўғри малакаланганлиги, С.Рахманов ИИБ ходими М.Исаковни хизмат 
вазифасини воз кечишга мажбур қилмаганлигини билдириб, унинг 
ҳаракатларини ЖКнинг 219-моддаси 1-қисмига қайта малакалашни ва 
енгилроқ жазо тайинлашни сўраган.  

Апелляция инстанцияси иш бўйича судья З.Камоловнинг 
маърузасини, давлат айбловчиси Б.Тўлқиновнинг суд ҳукмини 
ўзгаришсиз қолдириб, шикоятни рад қилиш ҳақидаги хулосасини, 
судланувчи С.Рахманов ва унинг адвокати И.Султоновнинг шикоятни 
қаноатлантириб, қонун доирасида кўриб чиқиш ва озодликдан маҳрум 
қилиш билан боғлиқ бўлмаган жазо тайинлаш ҳақидаги фикрларини 
тинглаб, шикоятдаги важларга тегишли баҳо бериб, жиноят иши 
ҳужжатларини тафтиш қилиб, қуйидагиларга асосан биринчи босқич 
суди ҳукмини ўзгаришсиз, апелляция шикоятини қаноатлантирмасдан 
қолдиришни лозим топади. 

Суд ҳақиқий ҳолатни аниқлашда Ўзбекистон Республикаси 
ЖПКнинг 22 ва 26-моддалари талабига мувофиқ жиноят ишини 
синчковлик билан ҳар томонлама тўлиқ ўрганиб чиқиб, асосли  
хулосага келган. 

Суд ҳукмида баён этилган хулосалар ҳақиқий иш ҳолатига  
мувофиқ бўлиб, ушбу хулосалар суд муҳокамасида Ўзбекистон 
Республикаси ЖПКнинг 94, 95-моддалари тартибида баҳоланган 
далиллар билан асослантирилган. 

Судлов ҳайъати С.Рахмановнинг айби Оҳангарон туман ИИБ ЙХҲБ 
томонидан расмийлаштирилган 16.11.2025 йилдаги UZ-22-серияли 10-
036018-рақамли йўл ҳаракати қоидалари бузилганлиги ҳақидаги 
баённома, РСТЭИАМ Тошкент вилояти филиалининг 25.11.2025 йилдаги 
188-М.Х-сонли судга оид кимёвий экспертизаси хулосаси, РСТЭИАМ 
Тошкент вилояти филиалининг 19.11.2025 йилдаги 749Х-сонли судга оид 
тиббий экспертизаси хулосаси, 21.11.2025 йилдаги нарсани олиб қўйиш 
ҳақидаги баённома ва С.Рахманов билан М.Исаков ўрталарида бўлиб 
ўтган воқеа ҳолати туширилган CD диск, 21.11.2025 йилдаги нарсани 
олиб қўйиш ва кўздан кечириш ҳақидаги баённомалар ҳамда 
фотосуратлар, Тошкент вилоят ИИББ иккинчи минтақавий 
мувофиқлаштириш марказининг 29.11.2025 йилдаги хизмат текширув 
хулосаси, гувоҳларнинг кўрсатувлари ҳамда иш материалларида мавжуд 
бўлган бошқа объектив далиллар билан ўз тасдиғини топган деб 
ҳисоблайди. 

Биринчи босқич суди томонидан судланувчи С.Рахмановнинг 
ҳаракатларини Ўзбекистон Республикаси ЖКнинг 219-моддаси 2-қисми 
билан тўғри квалификация қилинган. 

Биринчи босқич суди С.Рахманов ва унинг адвокати томонидан 
келтирилган барча важларни тўлиқ ўрганиб чиқиб қонуний баҳо берган 
бўлиб, дастлабки тергов ва суд мажлисида сўроқ қилинган судланувчи, 
жабрланувчи ва гувоҳларнинг гувоҳлар кўрсатувларига баҳо берган. 

Қонун мазмунига кўра, ЖК 219-моддаси 2-қисми хизмат 
вазифасини бажараётган ҳокимият вакилининг қонуний фаолиятига ёки 
фуқаровий бурчини бажараётган шахсларни қандай шаклда бўлмасин 
ўзининг хизмат вазифасини бажариш ёки фуқаровий бурчини 

бажаришдан воз кечишга, шунингдек, қонунга хилоф ҳаракатлар содир 
этишга мажбур қилганлик учун жавобгарликни назарда тутади. 

Мазкур модданинг 2-қисмидаги жиноят объектив томондан 
биринчи қисмда назарда тутилган қилмишдан бир қатор ўзига хос 
хусусиятлари билан фарқ қилади. Агар модданинг 1-қисмига кўра, 
жавобгарлик хизмат вазифасини бажараётган ҳокимият вакилининг 
қонуний фаолиятига ёки фуқаровий бурчини бажараётган шахсга фаол 
қаршилик кўрсатиш учун белгиланса, 2-қисмида эса мазкур шахсларни 
қандай шаклда бўлмасин, ўзининг хизмат вазифасини бажариш ёки 
фуқаровий бурчини бажаришдан воз кечишга, шунингдек, қонунга хилоф 
ҳаракатлар содир этишга мажбур қилган шахс жавобгарликка тортилади. 

Хусусан, мазкур жиноят иши бўйича сўроқ қилинган барча 
шахсларнинг кўрсатувлари ва иш ҳолатларига кўра, Оҳангарон тумани 
ИИБ Йўл ҳаракати хавфсизлиги бўлинмаси Йўл-патруль хизмати гуруҳи 
Йўл-патруль хизмати инспектори М.Исаков “Ласетти” русумли давлат 
рақами белгиси 10 С 080 СА бўлган автоуловга тўхташ ишорасини 
берганлиги, бироқ ҳайдовчи тўхташ ишорасига амал қилмасдан 
ҳаракатини давом эттирганлиги, шунда М.Исаков Оҳангарон тумани, 
Қорахтой МФЙ, Ёшлик кўчасининг 14-уйининг олдига етганида ўзига 
бириктирилган махсус автоуловда қисиб тўхтатгани, ҳайдовчи 
А.Абдуллаевдан автотранспорт воситасига тегишли ҳужжатларни 
сўраганида йўловчи сифатида келаётган С.Рахманов ўғлига ҳужжатларни 
тақдим қилмаслигини яшаш уйига кетишлигини айтганлиги, М.Исаков 
“Ласетти” автоуловини олдига борганида С.Рахманов унинг махсус 
жикетнинг орқасидан ушлаб тортиб ерга йиқитгани, шу пайт 
А.Абдуллаев “Ласетти” русумли автоуловида воқеа жойидан кетиб 
қолганлиги, С.Рахманов маст ҳолда М.Исаковнинг махсус ҳарбий 
унвонини қўли билан юлиб олиб, итариб ерга йиқитганлиги, М.Исаков 
ўрнидан туриб қочиб кетганида С.Рахманов унинг орқасидан тош отиб 
қувлаганлиги ва етиб келиб М.Исаковнинг юз қисмига мушт 
туширганлиги, атрофга одам тўпланиб ажратганлиги, М.Исаков 
автоуловга ўтириб Оҳангарон тумани тиббиёт бирлашмасига борганлиги 
маълум бўлди. 

Биринчи босқич суди судланувчи С.Рахмановга жазо тури ва 
миқдорини тайинлашда у томонидан содир этилган жиноятнинг 
хусусияти, ижтимоий хавфлилик даражасини, уни айбига тўлиқ иқрор 
бўлиб, қилмишидан пушаймонлигини ЖКнинг 55-моддаси асосида 
жазони енгиллаштирувчи ҳолатлар деб, шунингдек, жиноятни ғараз ва 
паст ниятларда содир этганлигини ЖКнинг 56-моддасида назарда 
тутилган жазони оғирлаштирувчи ҳолатлар деб топиб, уни айбига иқрор 
ва чин кўнгилдан пушаймонлиги, иш бўйича зарар йўқлигини, жиноят 
содир қилишдаги ролини, айни вақтда муқаддам бир неча маротаба 
судланган бўлиб тузалиш йўлига ўтмасдан қасддан жиноят содир 
қилганлигини инобатга олиб, уни жамиятдан ажратмасдан туриб 
хулқини тузатиб бўлмайди деган қатъий хулосага келиб, унга нисбатан 

қонун санкциясида назарда тутилган озодликдан маҳрум қилиш жазоси 
ва ЖКнинг 60,61-моддалари тартибида узил-кесил жазо тайинлашни 
лозим топиб тўғри хулосага келган. 

Юқоридагиларга асосан, апелляция инстанцияси судлов ҳайъати 
судланган С.Рахмановга нисбатан қабул қилинган биринчи инстанция 
суди ҳукмини ўзгартириш ёки бекор қилиш учун асослар мавжуд эмас 
деган хулосага келади ҳамда келтирилган шикоятни 
қаноатлантирмасдан қолдиришни лозим топади. 

Ўзбекистон Республикаси ЖПКнинг 49716, 49718, 49726, 49731-
моддаларига амал қилиб, апелляция инстанцияси судлов ҳайъати 

 

А Ж Р И М   Қ И Л А Д И: 
 

Жиноят ишлари бўйича Оҳангарон туман судининг 2026 йил  
9 февралдаги Рахманов Суннат Абдуллаевич (Raxmanov Sunnat 
Abdullaevich)га оид ҳукми ўзгаришсиз қолдирилсин. 

Апелляция шикояти қаноатлантирилмасдан қолдирилсин. 
Ажримдан норози тарафлар Ўзбекистон Республикаси ЖПКнинг 

510-512-моддалари тартибида Тошкент вилоят суди жиноят ишлари 
бўйича судлов ҳайъатига тафтиш тартибида шикоят ёки протест 
билдиришга ҳақлидирлар. 

 
 
Раислик қилувчи    имзо     З.Камолов 
 
 
Ҳайъат судьялари:    имзо     Ш.Шерқулов  
 
 
      имзо     У.Ханаев 
 
Аслига тўғри: 

